   R E L A C I O N

            PËR

                                                 PROJEKTLIGJIN

                               “PËR QEVERISJEN ELEKTRONIKE”

I. QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN

Projektligji i propozuar ka si qëllim përcaktimin e të drejtave, detyrimeve dhe përgjegjësive të autoriteteve publike dhe subjekteve private, në lidhje me krijimin, zhvillimin dhe menaxhimin e sistemeve të infrastrukturës të informacionit, detyrimin e autoriteteve publike dhe subjekteve private në respektimin e standarteve të sigurisë elektronike,  përcaktimin e rregullave për krijimin dhe ofrimin e shërbimeve të qeverisjes elektronike në Republikën e Shqipërisë si dhe aksesin perpunimin dhe protokollimin e informacionit në rrugë elektronike.
 Objektivat e tij përfshijnë, pa u kufizuar: 
· Parimet e përgjithshme të qeverisjes elektronike dhe infrastrukturës së saj;

· Detyrimet e autoriteteve publike dhe subjekteve private, në ofrimin e shërbimeve në mënyrë elektronike, si dhe mënyrat e ofrimit të shërbimeve të qeverisjes elektronike; 

· Të drejtat e personave fizikë, subjekteve private dhe autoriteteve publike, për të komunikuar me njeri tjetrin përmes teknologjisë së informacionit dhe komunikimit; 

· Funksionimin dhe ndërveprimin midis autoriteteve publike dhe subjekteve private për qeverisjen elektronike; 

· Infrastrukturën e shërbimeve të qeverisjes elektronike; 

· Sistemin e Administrimit dhe Protokollit të Dokumentit Elektronik për Institucionet e Administratës Shtetërore në nivel Qendror dhe Vendor.

· Përcaktimin e AKTI-t si autoriteti përgjegjës për Certifikimin Elektronik dhe Sigurinë Kibernetike në zbatim të këtij projektligji dhe legjislacionit në fuqi për shërbimet publike.
Aktualisht nuk ka një ligj të posaçëm për e-qeverisjen dhe rregullimet ligjore për e-qeverisjen janë kryesisht në nivelin e akteve nënligjore e të shpërndara në disa pjesë legjislacioni. Ky projektligj vjen si rezultat i nevojës së plotësimit dhe përmirësimit të kuadrit ligjor në fushën e shoqërisë së informacionit, e cila është shumë dinamike.  
II. VLERËSIMI I PROJEKTLIGJIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE

Projektligji është në funksion të përmbushjes së programit politik të Këshillit të Ministrave 2021 në fushën e inovacionit dhe teknologjisë së informacionit, i cili lidhet me shtimin dhe promovimin e shërbimeve dixhitale, e-shërbimeve, për qytetarët dhe biznesin përmes konsolidimit të infrastrukturës dixhitale duke respektuar me rigorozitet parimet evropiane të konkurrencës së lirë e të ndershme. Programi e shikon zhvillimin e TIK dhe e-shërbimet të lidhura ngushtë me zhvillimin ekonomik dhe social të vendit. Në programin e qeverisë është përcaktuar se qeveria do të punojë në 3 drejtime kryesore duke vendosur objektiva të matshme: 
- 
Së pari, për shtimin dhe promovimin e shërbimeve elektronike për qytetarët, biznesin dhe administratën. Prioritet do të jetë rritja e transparencës dhe përmirësimi i shërbimeve në administratën publike sipas parimeve të iniciativës “Partneriteti për Qeverisje të Hapur”.
- 
Së dyti, për përdorimin e TIK në edukim për të kapërcyer hendekun dixhital dhe për të aftësuar rininë. Politikat do të jenë të orientuara drejt përmirësimit dhe zgjerimit të kapaciteteve njerëzore në mënyrë që të rritet numri i përdoruesve dhe të promovohet zhvillimi i ofruesve të e-shërbimeve. Në këtë mënyrë do të nxitet krijimi i vendeve të punës për të rinjtë të cilët mund të punësohen në tregun shqiptar, rajonal e më gjerë. 
- 
Së treti, konsolidimi i infrastrukturës dixhitale në të gjithë territorin e Republikës së Shqipërisë, duke respektuar me rigorozitet parimet evropiane të konkurrencës së lirë e të ndershme.

Projektligji propozohet si një instrument rregullator në kuadër të këtyre politikave qeveritare, të përcaktuara dhe në “Strategjinë Ndërsektoriale “Agjenda Dixhitale e Shqipërisë 2015-2020”” miratuar nga Këshilli i Ministrave me vendimin nr.284, datë 1.4.2015. 

III. ARGUMENTIMI I PROJEKTLIGJIT  LIDHUR ME PËRPARËSITË, PROBLEMATIKAT, EFEKTET E PRITSHME

Zhvillimet teknologjike, rritja e përdorimit të shërbimeve të shoqërisë së informacionit, e bëjnë gjithnjë e më të nevojshëm plotësimin dhe përmirësimin e kuadrit ligjor përkatës.  

Për zhvillimin e e-qeverisjes, infrastrukturës digjitale në administratën publike, ngritjen e sistemeve elektronike dhe zhvillimin e shërbimeve janë kryer investime të rëndësishme në vitet e fundit. 

Aktualisht, Shqipëria ka arritur një stad të mirë të zhvillimit të këtyre sistemeve dhe shërbimeve elektronike. Zhvillimi i shpejtë në fushën e e-qeverisjes nxjerr të nevojshme rregullimin në nivel ligji, të disa çështjeve si më poshtë:
· Parimet për shërbimet e-gov të mirëpërcaktuara;
· Infrastruktura qëndrore për e-qeverisjen;
· Përcaktimi i standardeve / zbatimi i tyre / ndërveprimi në plan kombëtar dhe në prespektivën e BE-së;
· Performanca e implementimit të projekteve TIK dhe monitorimi i tyre;
· Marrëdhëniet midis institucioneve përgjegjëse për ofrimin e shërbimeve të qeverisjes elektronike në raport me ofruesin qendror; etj.
Projektligji do ndikojë në përmirësimin e kuadrit ligjor ekzistues dhe zbatimin më të mirë në praktikë të e-qeverisjes përmes përcaktimit të qartë të përgjegjësive të institucioneve zbatuese sipas fushave të përgjegjësisë. 
IV. VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR

Projektligji është në përputhje të plotë me Kushtetutën e Republikës së Shqipërisë dhe legjislacionin vendas. 

Ky projektligj propozohet mbështetur në nenin 78 dhe 83, pika 1 si dhe neni 100 i Kushtetutës.
Gjithashtu, projektligji është në përputhje me angazhimet që rrjedhin nga neni 103 i Marrëveshjes së Stabilizim-Asociimit, si dhe nuk bie ndesh me marrëveshjet ndërkombëtare të ratifikuara me ligj dhe është në harmoni me legjislacionin kombëtar në fuqi.

V. VLERËSIMI I SHKALLËS SË PËRAFRIMIT ME ACQUIS COMMUNAUTAIRE (PËR PROJEKTAKET NORMATIVE)

Ky projektligj nuk synon përafrim me acquis të Bashkimit Evropian. 
VI. PËRMBLEDHJE SHPJEGUESE E PËRMBAJTJES SË PROJEKTAKTIT

Projektligji është i strukturuar në 10 krerë dhe përbëhet nga 64 nene. 

Kreu I, parashikon dispozita të përgjithshme si: qëllimi, objekti, fusha e zbatimit dhe përkufizimet.

Projektligji përcakton të drejtat, detyrimet dhe përgjegjësitë e autoriteteve publike dhe subjekteve private, në lidhje me krijimin, zhvillimin dhe menaxhimin e sistemeve të infrastrukturës të informacionit, detyrimin e autoriteteve publike dhe subjekteve private në respektimin e standarteve të sigurisë elektronike,  përcaktimin e rregullave për krijimin dhe ofrimin e shërbimeve të qeverisjes elektronike në Republikën e Shqipërisë si dhe aksesin perpunimin dhe protokollimin e informacionit në rrugë elektronike. 
Projektligji përcakton parimet e përgjithshme të qeverisjes elektronike dhe infrastrukturës së saj, detyrimet e autoriteteve publike dhe subjekteve private në ofrimin e shërbimeve në mënyrë elektronike si dhe mënyrat e ofrimit të shërbimeve të qeverisjes elektronike; të drejtat e personave fizikë, subjekteve private dhe autoriteteve publike për të komunikuar me njëri tjetrin përmes teknologjisë së informacionit dhe komunikimit, si dhe funksionimin dhe ndërveprimin ndërmjet tyre; Sistemin e Administrimit dhe Protokollit të Dokumentit Elektronik për Institucionet e Administratës Shtetërore në nivel Qendror dhe Vendor si dhe përcaktimin e AKTI-t si autoriteti përgjegjës për Certifikimin Elektronik dhe Sigurinë Kibernetike në zbatim të këtij ligji dhe legjislacionit në fuqi për shërbimet publike.
Ky ligj zbatohet nga autoritetet publike dhe subjektet private, për ushtrimin e kompetencave të tyre në ofrimin e shërbimeve publike në rrugë elektronike përmes përdorimit të sistemeve dhe rrjeteve të informacionit dhe komunikimit, për të gjitha aplikimet për shërbimet publike që nuk e kanë të nevojshme prezencën fizike të shtetasit.  
Kreu II, përcakton parimet e qeverisjes elektronike. Parimi i Përgjithshëm është ofrimi i shërbimeve të qeverisjes elektronike në territorin e Republikës së Shqipërisë nga autoritetet publike, sipas këtij ligji, të cilat udhëhiqen nga  parimet e sigurisë, ligjshmërisë dhe parimi i mbrojtjes së interest të publikut.

Pjese e parimeve të qeverisjes elektronike janë parimi i ofrimit vetëm një herë, parimi për open data/të dhënat e hapura, parimet e ndërtimit të infrastrukturës së qeverisjes elektronike.

Kreu III, i kushtohet të drejtave dhe detyrimeve të autoriteteve publike dhe subjekteve private në fushën e qeverisjes elektronike. Në veçanti, në këtë kre janë përcaktuar detyrimet e autoriteteve publike dhe subjekteve private për të respektuar standardet e sigurisë elektronike, për të informuar dhe komunikuar në formë elektronike, si dhe detyrimi për mbrojtjen e të dhënave personale në ofrimin e shërbimeve publike elektronike. Gjithashtu, në këtë kre përcaktohet Platforma e-Albania, si e veymja platform, pika e vetme e kontaktit për ofrimin e shërbimeve elektronike online të institucioneve publike dhe subjekteve private si dhe fuqinë ligjore të dokumentit elektronik, i cili sikurse kopja në letër janë të barasvlershme në kryerjen e transaksioneve a veprimeve juridike, ku kërkohet paraqitja e dokumentit elektronik apo kopja e tij në letër e vërtetuar. 
Kreu IV, i projektligjit përcakton autoritetin e vetëm përgjegjëse të qeverisjes elektronike, i cili është Agjencia Kombëtare e Teknologjise së Informacionit. AKTI është institucioni i vetëm përgjegjës për infrastrukturën qëndrore të shërbimeve të qeverisjes elektronike dhe ofrimin e shërbimeve elektronike të përqëndrura, si dhe për Certifikimin Elektronik dhe Sigurinë Kibernetike në zbatim të këtij ligji dhe legjislacionit në fuqi për shërbimet publike. 
Në përmbushje të kuadrit ligjor ekzistues si dhe në funksion të zbatimit sa më mirë në praktikë të shërbimeve të qeverisjes elektronike edhe kundrejt pagesës, është përcaktuar krijimi i Shoqërisë “Dgtech” sh.a. Forma e propozuar, bazohet në ligjin nr.90/2012 “Për Organizimin dhe Funksionimin e Administratës Shtetërore” dhe Kodit të Procedurave Administrative në Republikën e Shqipërisë, ku AKTI i delegon ofrimin e shërbimeve publike kësaj shoqërie aksionare, e cila do të jetë nën monitorimin dhe mbikqyrjen e tij. 
Një dispozitë e vecantë, neni 16 përcakton detyrat dhe përgjegjësitë e AKTI-t, të cilat përfshijnë disa kategori, si ofrues shërbimesh; si krijues dhe administrues i infrastrukturave të shërbimeve, sistemeve, portaleve dhe regjistrave, si dhe si  kontribues në hartimin e politikave dhe planeve të veprimit në fushën TIK, detyrat dhe përgjegjësitë si certifikues si dhe detyra të tjra në funksion të përmbushjes së fushës së përgjegjësisë.
Në këtë kre theksohet gadishmëria e AKTI-t për përmbushjen e të gjitha detyrave dhe përgjegjësive të parashikuara në këtë ligj duke vënë në përdorim burime njerëzore për ofrimin e shërbimeve të qeverisjes elektronike në mënyrë të pandërprerë, 24 orë në 24 orë, për 7 ditë të javës.
Gjithashtu, parashikohen edhe detyrat e Autoriteteve Publike dhe subjekteve private në ofrimin e shërbimeve elektronike.

Në Kreun V, prezantohet organizimi dhe funksionimi i Agjencisë Kombëtare të Teknologjisë së Informacionit (AKTI). Përcaktohen statusi dhe misioni i AKTI-t, organet drejtuese të AKTI-t që janë Bordi Këshillimor dhe Drejtori i Përgjithshëm, mënyra e organizimit dhe funksionimit të tyre, detyrat dhe përgjegjësitë si dhe burimet e të ardhurave dhe buxheti i AKTI-t.
Në Kreun VI, i kushtohet organizimit dhe funksionimit të Dgtech, ku përcaktohet statusi, misioni, organet drejtuese që janë Këshilli Mbikqyrës dhe Administratori, mënyra e organizimit dhe funksionimit të tyre, si dhe detyrat dhe përgjegjësitë e organeve drejtuese.
Në Kreun VII, përcakohet infrastruktura qëndrore e sistemeve TIK dhe ofrimi i shërbimeve të qeverisjes elektronike. Në këtë kre ruhen përcaktimet që ekzistojnë sot për infrastrukturën qëndrore të ngritur për shërbimet e qeverisjes elektronike dhe që administrohen aktualisht nga AKSHI. Këto përcaktime mbajnë parasysh garantimin e vazhdimësisë së funksionimit, qëndrueshmërinë për investimet e kryera dhe zhvillimin e mëtejshëm të tyre mbi baza të konsoliduara. 

Një përcaktim i rëndësishëm, në lidhje me infrastrukturën qëndrore është synimi i ndëveprimit/interoperabilitetit të regjistrave publik dhe të sistemeve të informacionit publik si dhe ofrimin e shërbimeve për persona juridikë publik si dhe midis autoriteteve publike. Realizimi i ndërveprueshmërisë së sistemeve dhe shërbimeve është një faktor kyç për të pasur shërbime publike plotësisht elektronike.
Në këtë kre përcaktohet përdorimi i teknologjisë së regjistrave të shpërndarë, ku  bazat e të dhënave të regjistruara me nivel të lartë sigurie ngrihen me këtë teknologji, si dhe marrëdheniet kontraktuale të lidhura me kontrata elektronike hartohen po me këtë teknologji.

Pjesë e rëndësishme e këtij kreu janë dhe përcaktimet e Sistemit E-rezidenca për shtetasit e huaj, i cili i mundëson shtetasve të huaj të aplikojnë për rezidencë virtuale në RSH, për të përfituar të drejtën e hapjes së një biznesi në RSH pa qënë nevoja e paraqitjes fizike, si dhe  Posta elektronike shtetërore (PESH), e cila është mënyra e vetme e komunikimit elektronik zyrtar në marrëdhenien institucion-shtetas-institucion, institucion-biznes-institucion, biznes-shtetas-biznes.
Një trajtim të vecantë në këtë kre ka edhe qendra e të dhënave qeveritare, si njësia qendrore e të dhënave qeveritare e cila mundëson infrastrukturën dhe kushtet e nevojshme për realizimin e shkëmbimit dhe koordinimit te bazave të të dhënave shtetërore, në përputhje me legjislacionin në fuqi për bazat e të dhënave shtetërore, si dhe detyrimet  që ka çdo autoritet publik apo subjekt privat për të parashikuar dhe realizuar investime për krijimin e sistemit të vazhdueshmërisë së punës (Business Continuity) dhe sistemit të ruajtjes së informacionit (Backup) në përputhje me dispozitat e  këtij ligji dhe legjislacionit në fuqi për shërbimet publike.
Gjithashtu, AKTI u ofrojnë personave fizik dhe juridik ne portalin opendata.gov.al, të drejtën e ripërdorimit të informacionit që prodhohet dhe mbahet nga autoritetet publike si pjesë e të dhënave të hapura, sipas parashikimeve të përcakruara në nenin 50. 
Projektligji sjell dhe disa kërkesa që kanë autoritetet publike dhe subjektet private lidhur me faqet zyrtare të internetit, në veçanti, detyrimi për të dhënë informacionin e përditësuar, të saktë dhe të plotë.
Në Kreun VIII të projekligjit, parashikohen rregullime për ofrimin dhe përfitimin e shërbimeve elektronike publike dhe dokumentave administrative në rrugë elektronike. Në mënyrë të veçantë në këtë kre bëhet dallimi për ofrimin e shërbimeve elektronike informative për të cilat aksesi është tërësisht i hapur dhe nuk ka nevojë për të kaluar në proçes identifikimi dhe verifikimi të përdoruësit; bëhen përcaktime për përfitimin e shërbimit elektronik publik me regjistrim dhe identifikim. 
Një pjesë e rëndësishme e mbuluar në këtë kre është krijimi i shërbimeve elektronike dhe komunikimi i sistemeve në ofrimin e shërbimeve në mënyrë të sigurtë. 
Një risi që sjell projektligji është trajtimi i dokumentit që gjenerohet nga sistemi në përfundim të një proçesi aplikimi apo marrje shërbimi elektronik, që projektligji e sjellë në termin “dokument elektronik administrativ” dhe e përkufizon atë si dokument të gjeneruar nga sistemi elektronik në përfundim të përfitimit të shërbimit elektronik publik, me kërkesë të aplikuesit në portalet qeveritare; një element tjetër i rëndësishëm lidhur me këtë është “Vlefshmëria ligjore e këtyre dokumentave”. Projektligji në nenin 56, pika 1 të këtij kreu përcakton se: “Dokumentet elektronike administrative që përfitohen nga bazat e të dhënave shtetërore përmes transmetimit elektronik të të dhënave, me nënshkrim elektronik dhe/ose vulë digjitale, kanë të njëjtën vlerë ligjore dhe fuqi provuese si çdo dokument tjetër zyrtar.”. 
Në këtë kre përcaktohet edhe mundësia e pagesës elektronike në mënyrë të drejtpërdrejtë, e te pavarur nga platformat elektronike te pagesave nga institucionet financiare për marrjen e shërbimeve si dhe të drjtën e çdo personi që përdor platformën për të vlerësuar performancës dhe cilësisë së shërbimit, si një formë kjo për t’u përmirësuar në mënyrë të vazhdueshme.
Kreu IX i projektligjit, trajton zhvillimin dhe supervizimi i projekteve TIK në administratën publike. Në veçanti në nenin 60 trajtohet, “zhvillimi i projekteve TIK për administratën publike” ku përcaktohet se “përveç sa parashikon legjislacioni për prokurimet publike, projektet TIK në administratën publike duhet të zhvillohen dhe projektohen në mënyrë që të garantojnë ndërveprueshmërinë e sistemeve dhe shërbimeve në përputhje me rregullat e miratuara me Vendim të Këshillit të Ministrave sipas këtij ligji.” Gjithashtu, është propozuar që standardet e projektimit të sistemeve TIK në administratën publike dhe çmimet referuese miratohen me Vendim të Këshillit të Ministrave.

Në nenin 61, të këtij kreu parashikohet që çdo autoritet publik ose subjekt privat që synon të ofrojë shërbime të qeverisjes elektronike për personat fizikë dhe juridikë ose të ndërveprojë dhe shkëmbejë informacion me autoritetete të tjera publike ose subjekte private duhet të nenshkruaje një marrëveshje kontraktuale mbi nivelin e shërbimit. (Service Level Agreement).
Në Kreun X të projektligjit përcaktohen dispozitat e fundit dhe kalimtare, ku parashikohet nxjerrja e akteve nënligjore dhe aktet që do duhen të shfuqizohen, në funskion të garantimin të vazhdimësisë së funksionimit të agjencisë aktuale për qeverisjen elektronike duke mbrojtur investimet e kryera dhe të gjithë eksperiencën pozitive të krijuar për e-qeverisjen.

VII. INSTITUCIONET DHE ORGANET QË NGARKOHEN PËR ZBATIMIN E LIGJIT

Subjektet e ngarkuara me zbatimin e këtij projektligji do të jenë, Agjencia Kombëtare e Teknologjisë së Informacionit në cilësinë e institucionit të vetëm përgjegjës për infrastrukturën qendrore të shërbimeve të qeverisjes elektronike dhe sigurinë e tyre, zbatimin e këtij ligji dhe të akteve nënligjore të nxjerra në zbatim të tij, si dhe autoritetet publike dhe subjektet private.
VIII. PERSONAT DHE INSTITUCIONET QË KANË KONTRIBUAR NË  HARTIMIN E PROJEKTLIGJIT

Projektligji u hartua nga AKSHI. Në hartimin e tij janë mbajtur parasysh eksperiencat ndërkombëtare, nevojat e dala nga tregu i brendshëm për një mirërregullim të shërbimeve të shoqërisë së informacionit. 

IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE

Miratimi i këtij projektligji do të ketë impakt financiar shtesë në buxhetin e shtetit në lidhje me zhvillimet e infrastrukturës dhe shërbimeve të e-qeverisjes pasi ruan e konsolidon infrastrukturën e ngritur për e-qeverisjen. Në lidhje me parashikimin e krijimit të një bordi këshillimor për Agjendën Digjitale, impakti në buxhet për pagesën e anëtarëve të tij do të bëhet sipas legjislacionit në fuqi dhe skemave të ngjashme për funksionimin e bordeve këshillimore. 

Relacion shpjegues i projektvendimit të Këshillit të Ministrave “Për propozimin e projektligjit “Për Qeverisjen Elektronike””


